زهتابی نی  آنارکن
دقتور زهتابینی تانیتماق و تانیملاماق ایران آدلانان اؤلکه نین اصلی عنصری اولان و بو اؤلکه نی مین لرجه جان وئرره ک وطن قیلان، آمما بونا باخمایاراق بوتون مادی ومعنوی وارلیغی یوخ ائدیلمک ایسته نن ، آسیمیله ائدیله ن و تحقیره اوغرایان بیر میللتین مجادیله سینی و دوروشونودا(پوزیسیونونودا) تانیملاماق دیر.
دقتور زهتابی نی داها دوزگون تانیتماق اوچون دوقتورون مجادیله شکلی و ائیلم سللیگینده ن(عملگرای سینده ن) یولا چیخاراق اونو آنلاتماق لازیم دیر. بو آنلاتمادا دوقتور زهتابی نی  یئنی ده ن بولماغین(کشف ائتمک) یانیندا، اؤزوموزوده (گونئی آذربایجان میللی حرکتینی)گؤرمک ممکوندور.چونکو دوقتورون تیمثالیند ا، یئنیلمه میش ،دیرنجی سیندیریلامامیش، شؤوونیزمه هن دئمه میش بیر میللتی گؤره بیلیریک.
دوقتوریاشادیغی تجربه و د نه ییم لرده ن حرکت ائد ره ک ایستر ایران ،ایستر دوغو اؤلکه لری نین چوخوندا توپلومسال دییشیملر و دئوریم لرده کی باشاریسیزلیقلارین تمل لینده  اؤلکه آیدین لاری نین  او اؤلکه ده  کی  گرچک لیک لرده ن اوزاق و خبرسیزلیک لرینی ، بو اؤلکه لرده کی آیدین و بوروکراتلارین تاسارلادیق لاری(پیلان لادیق لاری) توپلوم مدل لری نین باتیدان یاریم- یامالاق بیر تقلید ، یادا  دونیادان قوپوق، ایچه قاپالی بیر توپلوم مدل ینده اولدوغونو گؤرمک دیر. دوقتور بونلاردان یولا چیخاراق ائوره نسه لیک ایله یئره للیگی(محلی) قایناشدیرا بیله ن ، تئوریک بیلگیلری یاشادیغی مکانلا اویقونلاشدیرا بیله ن بیر ضیالی تیپینی ساوونماقدا ایدی.
دوقتورو ساده جه بیر دیلچی بیر تاریخچی کیمی کاراکتریزه ائتمک ،چرچیوه له ندیرمک یالنیش او لور. آیدین هر زامان ساده جه بیر آددیم کوتله ده ن اؤنده حرکت ائتمه لی دیر،چونکو حرکت لرینده تعجیل ائده نلری کوتله باشا دوشمه یه بیلیر د ییه ن:
دوقتور، اؤزوده هر زامان بئله بیر چیزگی یی ایزله میشدیر. نه  کوتله ده ن اون لارجا کیلومتره اؤنده قاچان، کوتله ده ن خبر سیز،  قوپوق، نه ده کوتله نین کوتله سه لینده بوغولان بیر آیدین ایدی.
دوقتورون یاشام حیکایه سی گرچک بیر قهرامانلیق حیکایه سی ایدی. یاشی نین چوخ اولماسینا باخمایاراق  ساعات لارجا اتوبوس لاردا او شهر ده ن بو شهره، او کتده ن بو کنده گئدره ک انسان لاری آیدین لاتماق و بیلگیله ندیرمک اوچون هئچ یورولمادان اوسانمادان فیزیکی عمرونون  سونونا قدر چالیشدی .  گلیشدیردییی آلترناتیو اؤیره تیم سیستئمینی و آلترناتیو اونیورسیته سینی گونئی آذربایجانین هر یئرینه یایدی.
دوقتورزهتابی نین بو قدر اینانیلماز باشاریلارینی ساغلایان(مومکون قیلان). اونون بیلیم  سل  یئته نه یی نین(استعداد) یانیندا هر زامان باشقالاری نین گؤروشونو دینله یه ن،ا ؤنمسه یه ن ، د یرله ندیره ن، اؤزونو و اؤز دوشونجه لرینی سورغولایا بیلن ، گؤزده ن گئچیره بیله ن بیری اولماسیندان قایناقلانماق داایدی. بونلارین یانیندا دوقتورون اؤز ائلیشدیری (اؤزونو تنقید ائتمک)، اؤز دونیاسینی یئنیلیه بیلمک جسارتی وچالیشقانلیغی گرچکده ن اینانیلماز سوییه ده ایدی.
معاریف چیلیک له دوناتیلمیش(مجهز اولموش)بیلینجلی یوردداشلاردان اولوشان بیر اؤلکه ده، توپلومسال، سیاسی و دیگر ساحه لرده کی قوروم و قورولوشلارین اؤزه لیک ایله دئولت قوروم لاری نین بوتون عمل لری  دانیشیب- دارتیشیب مباحثه وتنقید ائدیلیرو بئله لیکله توپلومدا هر جور سؤمورو(استثمار)،آیریمجلیق، حاقسیزلیق  ،سو اوزونه چیخار و اینسانلار غیر دموکراتیک اولقولاری  و قوروم لاری راحاتلیق لا  تانییب  قارشی قویا بیلیرلر،یانی سایدام (شفاف) بیرتوپلوم  اورتایا چیخار.
 هر دئولت سیاسال، ائکونومیک، سوسیال وکولتورل اولقولارین بیرله شمه سینده ن دوغماقدادیر. هر دئولت بو اولقولاری بللی بیر ایدولوژیک  سؤیله مه (گفتمان)دایاناراق  یاراتمیشدیر و یا   یاراتیماغا چالیشیر.سیاسال سیستمه یؤنه لیک بوتون تنقید ،اؤنری و مخالفت کاناللاری نین باغلی(قاپالی) اولدوغو ایران کیمی توپلوم لاردا دئولتین  رسمی سؤیله می(گفتمان)  دیشینداکی سؤیله مه لری  سیاست ایله دیله گتیرمک هارداسا امکان سیزدیر. بوردادیر کی  معاریف چیلیک حرکت لری  رسمی اؤیر ه تیه(آموزش)رسمی ایدئولوژیه قارشی بیر آلترناتیو اؤیره تی  یاراتماق اوچون بیر یول- یؤندم اولاراق اؤنم قازانیلار.
دوقتور زهتابی کیملیک سیزله شدیریلمک ایسته نیله ن، یوخ ائدیلمک 
ایسته نیله ن، اینسان ییغینی(سورو) حالینه گتیریلمه ک ایسته نیله ن ،اؤز کیملیی دئییل بیر باشقا سینا زورلا بنزه تیلمه ک ایسته نیله ن و هوییت سیزله شدیریلمه ک ایسته نیله ن  بیر میللت ین آیدینی اولدوغونو چوخ  یاخشی  بیلدییی اوچون بوتون اثرلرینده بوتون چالیش مالاریندا آغیرلیغی هویت مسئله سینه ویرمکده دیر. او بو هویت سیزله شدیریلمه یه قارشی معاریف چی لیی أن ائتگین قارشی قویماشکلی اولاراق اؤنمسه مک ده دیر. میللتین هویتی نی واؤز منلی یینی قازانماق و اینکیشاف ائتیرمک اوچون  کولتوره ل و سوسیال چالیشمالارا آغیرلیق ویرمه نین اولوسال بیلینجی یوکسه لده جیینه اینانماق دادیر.

چونکو معاریف چیلیک،سیویل توپلومون(جامعه مدنی) قورولماسیندا أن اؤنملی آراچ دیر .نئجه کی سیویل توپلوم سؤز بیر خالق ائگه مه نلی ییندن ،بیلینج لی بیر توپلومدان سؤز ائتمک مومکون دئییل.سیویل توپلوم و سیویل توپلوم قورولوشلارینی قوراما میش کوتله لرینی بیلینجلی حاله گتیره مه میش  بیر توپلومدا ،توپلومسال ده ییشمه ده ن دئوریم دن سؤز ائدیله مز. بئله نچی بیر توپلومدا آرتیق دییشیم و دئوریمدن دئییل، شورش دن سؤز ائتمک مومکون دور.شورش ایسه زوربالیغا(خشونته)دایاندیغی اوچون اونون دوغوراجاغی و گتیرجه یی سیستم ده خشونتی،زوربالیغی ایچه رجه کدیر،بئله لیکه له بیر زوربالیق دؤنگوسو(چرخه سی)اولوشاجاقدیر.بئله نچی بیر توپلومدان هئچ بیر زامان باروت و قان قوخوسو اسکیک اولمایاجاق دیر. بوتون د ییشیم لراینتیقام ودوشمانلیق دونگوسونو(چرخه) یئنی دن اورته جه کدیر(تولید ائده جکدیر).
.
دوقتور زهتابی نین أن مهتشم و عئینی حالدا اینانیلماز درجه ده ائتگین اولان آلترناتیواؤیرتیم و آلترناتیو اؤنیورسته سی آذربایجان میللی حرکتی نین بینؤوره لرینی ساغلام یئره باسماسیندا ومیللی حرکت اوچون میللی کادرولار یئتیش دیرمده کی اهمییتی گون گئچدیکجه داها یاخشی گؤرونمک ده دیر.
دیلی نی، تاریخی نی ،کولتورونو اؤیرنمه سی،یئنی دن ا ؤرتمه سی(باز تولید ائتمک) یاساقلانمیش هر شئی ساختالاشدیریلمیش،بوتون معنوی وارلیغی خیخ(ایرگن مه لی) اعلان ائدیلمیش  بیر میللتین، شووونیزم ایله کیرله نمیش، میردارلانمیش رسمی ائیتیم سیستیمینه قارشی قورولان آلترناتیواونیورسته نین درس کیلاس لاری آذربایجان اوچون  بیر اویانیش  و وحشی فارس شووونیزمینه قارشی بیر مدنی و بیلنج دیرنیشیدی. 
دوقتور ائشسیز(تایسیز،بنزری اولمایان) جسارتی ایله یانلیش تانیملانان ،بیچیمله ندیریله ن و شووونیزمین بیلیم دؤنو گئیدیردیی ایرانداکی تاریخ تئوریسینه وآنلایشینا ایلک هجوم ائدن ایدی. زهتابی وحی آیه لری کیمین قبول ائدیله ن بو تاریخ تئوریسینین نه قدر ایچی بوش تمل لره دایاندغینی اثبات ائتدی.

سون اولاراق زهتابی بیزه اؤیرتدی کی أن یاخشی سیاست بیزیم اوچون دیلیمیزی و تاریخمیزی اؤیرنمک اولمالی دیر. 

دوقتور زهتابی نین بودونیادان کؤچمه سی نین ایل دؤنومونده آنیب اؤنونده سایغی ایله اییلیره م. 

